
This document is also available in English. 

 

Polisi Datblygu Casgliadau 
Rhan o’r Fframwaith Rheoli Casgliadau 

1. Cyflwyniad 

Mae Fframwaith Rheoli Casgliadau Llyfrgell Genedlaethol Cymru yn gosod fframwaith a chyd-destun ar 

gyfer y polisïau sy’n cynorthwyo’r Llyfrgell i reoli’r casgliadau yn effeithiol ac yn effeithlon er budd pobl 

Cymru a’r Byd. Mae’r polisi hwn yn rhan o’r fframwaith hwn a dylid ei ddehongli yn y cyd-destun hwnnw. 

2. Amcan y Polisi 

Datganiad yw’r polisi hwn o egwyddorion a chanllawiau casglu Llyfrgell Genedlaethol Cymru. Ceisia 

osod allan yn eglur yr hyn y mae’r Llyfrgell yn ei dderbyn i’w chasgliadau ac ym mha fformatau, yn unol 

â’r weledigaeth yn ein strategaeth gorfforaethol ac â’n rôl fel llyfrgell genedlaethol. Dylai’r polisi gynnig 

arweiniad i staff y Llyfrgell o ran eu gwaith derbyn ond hefyd fod o gymorth i sefydliadau allanol ac 

unigolion sydd am wybod beth mae’r Llyfrgell yn ei gasglu. 

3. Cefndir 

Sefydlwyd Llyfrgell Genedlaethol Cymru gan Siarter Frenhinol yn 1907 fel rhan o ymgyrch ehangach i 

greu sefydliadau cenedlaethol i wlad a oedd yn brin iawn ohonynt. Dros gan mlynedd yn ddiweddarach 

mae llawer mwy o sefydliadau cenedlaethol yn bodoli at wasanaethu buddiannau Cymru a ninnau 

bellach yn un ymhlith nifer o’r Cyrff a Noddir gan Lywodraeth Cymru. Mae’r Siartr1  yn datgan mai prif 

nod y Llyfrgell Genedlaethol yw:  

“casglu, cadw a rhoi mynediad i wybodaeth gofnodedig o bob math ac ar bob ffurf, yn arbennig 

gwybodaeth sy’n ymwneud â Chymru a’r Cymry a phobloedd Celtaidd eraill, er budd y cyhoedd 

gan gynnwys rhai sy’n ymwneud ag ymchwil a dysgu”  

Ategir hyn yn ein cynllun strategol: Llyfrgell i Gymru a’r Byd, 2021-262. Yno, nodir pedwar amcan 

strategol a llesiant sydd yn ganolog i’r polisi hwn:  

 meithrin a gofalu am gof y genedl; 

 gosod sylfaen i economi gwybodaeth;  

 bod yn ganolog i fywyd Cymru a 

 grymuso ymchwil a dysg.  

Yn ogystal mae’r strategaeth yn pwysleisio casglu deunydd cyfoes – digidol gan amlaf.  

Calon y Llyfrgell yw ei chasgliadau cyfoethog, mae mwy nag un ohonynt wedi ei gynnwys yng nghofrestr 

‘Cof y Byd’ UNESCO. Fel pob llyfrgell genedlaethol mae gennym ddyletswydd arbennig i gasglu ac i 

ddiogelu cofnod hanesyddol, diwylliannol ein gwlad yn ei holl amrywiaeth – ein cof cenedlaethol – ond 

                                                           
1 Siartr Frenhinol Llyfrgell Genedlaethol Cymru, 2006 

2 Llyfrgell i Gymru a’r Byd – Cynllun Strategol 2021-26  

https://www.llgc.org.uk/fileadmin/fileadmin/docs_gwefan/amdanom_ni/llywodraethiant_llgc/Siartr_atodol_2006/bdd_str_SiartrAtodol_2006C.pdf
https://www.llyfrgell.cymru/fileadmin/fileadmin/docs_gwefan/amdanom_ni/dogfennaeth_gorfforaethol/210824Cynllun_Strategol_CYM.pdf

hefyd i fod yn ffynhonnell wybodaeth ddibynadwy mewn lliaws o feysydd gwybodaeth yn y pynciau 

dyneiddiol a diwylliannau’r byd y tu allan i Gymru ac i wyddoniaeth a thechnoleg yn ogystal. Ein statws 

fel un o llyfrgelloedd adnau cyfreithiol y Deyrnas Gyfunol sydd yn rhoi’r gallu inni gynnal ymchwil a dysg 

ar raddfa ehangach. 

Ar adeg o gwestiynu cynrychioledd sefydliadau o’r poblogaethau maent yn eu gwasanaethu a herio 

camwahaniaethu sefydliadol yn erbyn grwpiau lleiafrifol, mae’n bwysig bod Llyfrgell Genedlaethol 

Cymru hefyd yn glir ynglŷn ag amrywiaeth cymunedau Cymru a’u cynrychiolaeth o fewn ei chasgliadau. 

Fel y mae Cod Moesegol IFLA yn nodi, mae unrhyw wybodaeth briodol yn gallu cyfrannu at ddatblygiad 

personol, addysg, ymgyfoethogi diwylliannol, gweithgaredd economaidd ac amser hamdden yr 

unigolyn tra ar yr un pryd yn gymorth i bawb gyfranogi o’r broses ddemocrataidd3. Er mwyn i bawb 

gyfranogi o’r buddion hyn mae’n bwysig bod ein casgliadau yn adlewyrchu Cymru fel y mae. 

Gweledigaeth debyg sydd yn sail i saith nod lleisiant Deddf Llesiant Cenedlaethau’r Dyfodol (2015). Mae 

rhan y polisi casglu hwn mewn cynnal Cymru â diwylliant bywiog lle mae’r Gymraeg yn ffynnu yn ddigon 

amlwg efallai ond y mae pob un nod llesiant y ddeddf hefyd yn ddibynnol ar wybodaeth ddibynadwy - 

beth bynnag ei natur - a mynediad dirwystr iddi. Rhaid i berthnasedd yr hyn yr ydym yn ei gasglu i’n 

defnyddwyr fod yn ystyriaeth ganolog. 

3.1 Hanes y Casgliadau 

Yn 1909 roeddem yn hynod ffodus i ddod yn geidwaid i gasgliad o lyfrau cynnar, a llawysgrifau 

unigryw ac amhrisiadwy sydd yn dystiolaeth allweddol i hanes a datblygiad Cymru. Fel llyfrgell 

adnau cyfreithiol, nid yn unig ar gyfer cyhoeddiadau Cymru ond ar gyfer cyhoeddiadau’r 

Deyrnas Gyfunol ac Iwerddon hefyd, rydym yn gallu hawlio copi o bob llyfr a chyfnodolyn a 

gyhoeddir yn y gwledydd hynny, a dyna sylfaen ein casgliad ymchwil rhyngwladol rhagorol. Dros 

y degawdau mae ein casgliadau hefyd wedi datblygu er mwyn ymgorffori archifau modern, 

gweithiau graffigol, ffotograffau, mapiau, ffilm, rhaglenni teledu a radio a’r holl fformatau 

digidol sydd wedi trawsnewid ein byd ac sydd yn parhau i wneud hynny – casgliadau sydd wedi 

eu cyfoethogi drwy bryniadau lu a rhoddion hael. Erbyn heddiw, drwy ein partneriaeth gyda 

llyfrgelloedd adnau cyfreithiol eraill y DG ac Iwerddon, mae cyfran sylweddol o’r cyhoeddiadau 

adnau cyfreithiol ar gael inni ar ffurf electronig ac rydym yn cymryd rhan flaenllaw yn y gwaith 

o archifo gwefannau y DG sy’n berthnasol i Gymru o dan yr un ddeddfwriaeth. Yn aml iawn y 

mae’r fformatau diweddaraf hyn yn gallu bod yn fwy cynhwysol ac adlewyrchu ein cymdeithas 

ni heddiw yn fwy cyflawn. Dim ond gyda’r deunydd cyfoes hwn, boed mewn fformatau 

traddodiadol neu yn y fformatau digidol diweddaraf oll, y gallwn barhau i adrodd stori Cymru.  

Dyma rai o uchafbwyntiau ein casgliadau:  

 dros 6.5 miliwn o gyfrolau printiedig, yn llyfrau, cylchgronau, ynghyd â miloedd o gyfrolau 

o bapurau newydd.   

 mynediad i dros 700,000 o e-lyfrau a dros 7 miliwn o erthyglau mewn e-gyfnodolion ac 

hefyd i archif we UKWA sydd yn cynnwys dros 900 TB o data  

 y casgliad cenedlaethol o lawysgrifau Cymraeg a Chymreig sydd, o ychwanegu ato 

lawysgrifau mewn ieithoedd eraill, yn cynnwys dros 40,000 o gyfrolau  

 dros 200 o fedrau ciwbig o ddogfennau archifol, gan gynnwys yr Archif Wleidyddol 

Gymreig, Yr Archif Gerddorol Gymreig ac Archif Llenyddiaeth Cymru 

                                                           
3 IFLA Code of Ethics. 2012 

https://www.ifla.org/publications/ifla-code-of-ethics-for-librarians-and-other-information-workers-full-version/

 y casgliad mwyaf cynhwysfawr o beintiadau a phrintiau topograffyddol yng Nghymru, yn 

gyfanswm o dros 60,000 o ddarluniau 

 y prif gasgliad o bortreadau o Gymry, yn cynnwys dros 15,000 o beintiadau ac o luniau 

portread. 

 y casgliad cenedlaethol o ddelweddau ffotograffig Cymreig, yn cynnwys bron i filiwn o 

ddelweddau 

 y casgliad cartograffig mwyaf yng Nghymru, yn cynnwys dros 1.5 miliwn o fapiau, siartiau a 

chynlluniau pensaernïol.  

 Archif Genedlaethol Sgrîn a Sain, sy’n cynnwys dros 5.5 miliwn o droedfeddi o ffilm; dros 

250,000 o oriau o fideo; dros 200,000 o oriau o recordiadau sain, a miloedd o dapiau, 

recordiau a chryno ddisgiau ac ar fin rhoi mynediad i’r Archif Ddarlledu fydd yn cynnwys 

dros 400,000 o eitemau digidol. 

4. Egwyddorion ac Ystyriaethau  

4.1 Nod Casglu 

Nod casglu’r Llyfrgell yw sicrhau bod ei chasgliadau yn adlewyrchu Cymru’r gorffennol a’r presennol ac 

yn diwallu anghenion gwybodaeth ac ymchwil pobl Cymru ac unrhyw ddefnyddwyr eraill o le bynnag y 

bônt, yn awr neu yn y dyfodol, naill ai o’i chasgliadau Cymreig neu o’i chasgliad ymchwil rhyngwladol 

(gweler 5.3 isod). 

4.2 Dethol 

Tra bod y Llyfrgell yn ymgyrraedd at fod yn gynhwysfawr ei chasgliadau, ni all gasglu popeth. Mae dewis 

a dethol yn seiliedig ar y blaenoriaethau a fynegir yn y Polisi Datblygu Casgliadau hwn.   

4.3 Amrywedd a Chydraddoldeb 

Yn unol â’r IFLA Code of Ethics, mae’r Llyfrgell, wrth gasglu, yn ceisio adlewyrchu, mor wrthrychol ag 

sydd yn bosibl, bob agwedd ar Gymru’r gorffennol a’r presennol, heb ddibynnu ar unrhyw safbwyntiau 

neilltuol ychwanegol, boed y rheini’n hanesyddol, sectyddol neu’n unrhyw safbwynt arall. Ceisir dilyn 

yr un gwrthrychedd wrth ychwanegu at ein casgliadau nad ydynt yn ymwneud â Chymru’n 

uniongyrchol, e.e. casgliad adnau cyfreithiol y DG.  Fodd bynnag, fel sefydliad cenedlaethol a sefydlwyd 

ar ddechrau’r 20fed ganrif, mae Llyfrgell Genedlaethol Cymru – ein byd-olwg, agweddau ac arferion yn 

ogystal â’n casgliadau – wedi'i siapio gan hanes Cymru fodern a’i rôl yn y byd.  Caiff y rhain eu gweld ym 

mhenderfyniadau a gweithredoedd y Llyfrgell dros y blynyddoedd. 

Mae Cymru yn genedl aml-ethnig ac aml-ddiwylliannol, ble mae pobl o nifer o wahanol gefndiroedd 

wedi byw ochr-yn-ochr a’i gilydd ers cenedlaethau. O’r preswyliad cyntaf i globaleiddio’r 21ain ganrif, 

mae pobl wedi teithio dros dir a môr i wneud cartref i'w hunain, eu teuluoedd a’u disgynyddion yn yr 

hyn a elwir heddiw yn Gymru. Gyda’i gilydd, mae ein straeon a phrofiadau amrywiol fel unigolion a 

chymunedau wedi siapio hunaniaeth Cymru trwy’r canrifoedd, a bydd yn parhau i wneud hynny i 'r 

dyfodol. Ers rhy hir, fodd bynnag, mae profiadau byw pobl Du, Asiaidd, Hil-Gymysg ac Ethnig Lleiafrifol 

wedi’u tangynrychioli yn niwylliant a threftadaeth Cymru.  Mae coloneiddio wedi rhoi Cymru yng 

nghanol systemau a greodd yr hiliaeth systemig a’r anghyfiawnder sy’n dal i fodoli yn ein cymdeithas 

heddiw.  Wrth gydnabod ac ystyried penderfyniadau a gweithredoedd y gorffennol, rydym yn ymroi i 

newid ein ffordd o weithio fel bod y rhagfarnau ac ymddygiadau hyn yn newid er gwell. Rydym yn ymroi 

i ddod yn Llyfrgell Genedlaethol sy’n cofleidio ac yn dathlu amrywiaeth Cymru ac sydd wir yn 

gynrychioladol o’r unigolion a’r cymunedau rydym yn eu gwasanaethu. 

O ystyried yr uchod, ac i osgoi unrhyw amheuaeth, yng nghyd-destun y polisi hwn dylid dehongli 

‘Cymreig’ fel term sy’n berthnasol i hyn a elwir heddiw yn Gymru.  Bydd y Llyfrgell yn blaenoriaethu 

casglu mewn ardaloedd ble mae amrywedd Cymru wedi ei dangynrychioli yn hanesyddol. 

4.4 Ail-ddehongli Casgliadau 

Nid yw gweithgaredd disgrifio a dehongli yn disgyn o fewn sgôp y polisi hwn, fodd bynnag, mae’r 

Llyfrgell yn cydnabod fod ail ddehongli casgliadau trwy adolygu disgrifiadau neu annog gwaith dehongli 

newydd yn gallu bod yn fodd i sicrhau bod y casgliadau yn fwy cynrychioliadol o'r unigolion a’r 

cymunedau yr ydym yn eu gwasanaethu. 

4.5 Cadwedigaeth 

Wrth dderbyn defnyddiau digidol a thraddodiadol i’w chasgliadau y mae’n ofynnol i’r Llyfrgell baratoi 

ar gyfer eu cadwedigaeth tymor hir. Yn aml iawn mae angen gwaith cadwriaethol a chadwedigaethol ar 

gyfryngau traddodiadol er mwyn eu diogelu at y dyfodol ac mae cyfryngau digidol hefyd yn ddibynnol 

ar isadeiledd dechnegol gadarn a gweithdrefnau priodol er mwyn eu cadw a chael mynediad didrafferth 

atynt yn awr ac yn y dyfodol. Yn ogystal â sicrhau mynediad tymor hir at gyfryngau traddodiadol felly 

mae’n nod gan y Llyfrgell weithio tuag at y safonau a ddisgwylir gan Gadwrfa Ddigidol Ddibynadwy a 

fydd yn gallu gwarantu parhad ei chyfryngau digidol at y dyfodol. 

4.6 Eiddo Deallusol 

Lle’n briodol bydd y Llyfrgell yn awyddus i sicrhau meddiant ar hawliau'r gwrthrychau a dderbynnir i’w 

chasgliadau, yn enwedig yr hawl i ddigido eitemau ffisegol a defnyddio’r copïau hynny mewn amryw 

ffyrdd i wella’r gwasanaeth a gynigir, a hefyd yr hawl i newid fformatau digidol deunydd electronig er 

mwyn ei ddiogelu at y dyfodol. Rheolir hyn trwy gytundebau ffurfiol a ffurflenni caniatâd.  

4.7 Cydweithio 

Ceisia’r Llyfrgell osgoi dyblygu gwaith eraill, a chydweithia â sefydliadau eraill yng Nghymru a’r tu hwnt 

lle bo hynny’n addas. Y mae’r Llyfrgell eisoes yn prynu rhai adnoddau electronig ar-lein, ar y cyd gyda 

sefydliadau eraill a thrwy ei chyfraniad i brosiect y Llyfrgell Ddigidol Genedlaethol. Mae’r Llyfrgell hefyd 

yn cydweithio’n agos â llyfrgelloedd adnau cyfreithiol eraill y DG er mwyn cynnal a datblygu’r isadeiledd 

adnau cyfreithiol yn y DG. 

4.8 Etheg 

Yn unol â’r Code of Ethics for Museums4, y mae’r Llyfrgell yn ymrwymo i gaffael deunydd yn onest ac 

yn gyfrifol ac i barchu buddiannau’r bobl sydd wedi gwneud, wedi defnyddio, wedi bod yn berchen, 

wedi casglu neu wedi rhoi eitemau yn y casgliadau. 

4.9 Ystyriaethau Eraill 

Mae’r broses o dderbyn defnyddiau yn dibynnu ar nifer o ffactorau, gan gynnwys y nawdd sydd ar gael 

yn y cymhorthdal pwrcasu casgliadau, ac mae ystyriaethau cadwedigaeth, storio a chatalogio yn 

dylanwadu arni hefyd. Mae adnoddau’r Llyfrgell yn gyfyngedig ac er y byddwn yn rhoi ystyriaeth i 

gasgliadau a deunydd nad oes cartref iddynt ac sydd o’r herwydd mewn perygl o gael eu colli am byth, 

nid ydym yn gallu gwarantu bod yn noddfa i ddeunydd o’r fath ym mhob achos. Dilyna’r Llyfrgell bolisïau 

caeth yn ymwneud â chadw, gwaredu a dad-dderbyn eitemau.   

                                                           
4 https://www.museumsassociation.org/campaigns/ethics/code-of-ethics/ 

4.10 Copïau Dirprwyol 

Mae’r Llyfrgell yn derbyn defnyddiau mewn nifer o wahanol fformatau, ond lle nad oes modd caffael 

eitem neu gyhoeddiad gwreiddiol byddwn yn ystyried derbyn copi dirprwyol -  digidol fel arfer. 

4.11 Dad-dderbyn 

Mewn achosion arbennig, ac yn dilyn ystyriaeth ofalus, gall fod yn briodol i'r Llyfrgell ddad-dderbyn 

eitemau neu gasgliadau. I’r perwyl hwn, mae gan y Llyfrgell Bolisi Dad-Dderbyn sy’n gosod allan yr 

egwyddorion ar gyfer asesu, penderfynu a gweithredu prosesau dad-dderbyn. 

 

5. Sut y mae deunydd yn cyrraedd y Llyfrgell 

Yn hanesyddol y mae deunydd wedi cyrraedd y Llyfrgell mewn nifer o wahanol ffyrdd. 

5.1  Adnau Cyfreithiol 

Mae’r rhan fwyaf helaeth o’r cyhoeddiadau sydd gennym yn ein casgliad yn cael eu hawlio o dan  Adnau 

Cyfreithiol. Golyga hyn ein bod yn gallu hawlio copi o bob cyhoeddiad yn y DG ac Iwerddon. Hawlir 

cyhoeddiadau print naill ai gan Asiantaeth y Llyfrgelloedd Adnau Cyfreithiol yng Nghaeredin, ar ein rhan 

neu, yn achos cyhoeddiadau o Gymru, yn uniongyrchol gan Lyfrgell Genedlaethol Cymru. Ers Ebrill 2013, 

pan ddaeth rheoliadau newydd Adnau Cyfreithiol i rym, mae twf cyhoeddiadau di-brint neu electronig 

(sydd yn cynnwys e-lyfrau, e-gyfnodolion, gwefannau a mwy) wedi cynyddu’n aruthrol, gan drawsnewid 

natur cyhoeddi, ac felly natur ein casgliad, yn llwyr. Mae Llyfrgell Genedlaethol Cymru yn un o bedair 

cainc (node) Adnau Cyfreithiol Electronig yn y DG. Y tair cainc arall yw’r ddwy sydd gan y Llyfrgell 

Brydeinig ac un Llyfrgell Genedlaethol yr Alban. Yr un yw cynnwys y casgliadau hyn i gyd ac maent yn 

cynrychioli ystod eang o e-lyfrau ac e-gyfnodolion gan gyhoeddwyr mawr a bach, rhyngwladol a lleol. 

Gall gyhoeddwyr bach adneuo eu he-gyhoeddiadau ar-lein drwy Borth Adneuo’r Cyhoeddwyr.  

Cyhoeddiadau yw gwefannau hefyd ac mae’r Llyfrgell yn cydweithio gyda llyfrgelloedd eraill y DG i 

gynnal archif We y Deyrnas Gyfunol. Mae’r Archif yn cywain holl wefannau parth gwe y DG bob 

blwyddyn ond hefyd yn archifo gwefannau eraill yn fwy dethol ac yn ôl amserlenni, dyddiol, wythnosol, 

misol ac ati. Fel sydd yn briodol. Mae’r Llyfrgell yn gyfrifol am sicrhau archifo gwefannau Cymreig.  

5.2 Prynu  

Defnyddir y cymhorthdal pwrcasu casgliadau a ddarperir gan Lywodraeth Cymru i brynu rhai 

cyhoeddiadau nad ydynt yn cyrraedd casgliadau’r  Llyfrgell o dan ddeddfwriaeth Adnau Cyfreithiol, a 

hefyd llawysgrifau ac archifau,  e-adnoddau, adnoddau graffigol, a sain a ffilm. Wrth brynu deunydd 

unigryw, defnyddir cytundebau ffurfiol a ffurflenni caniatâd er mwyn sicrhau hawliau’r Llyfrgell drosto, 

e.e. hawlfraint. Ychwanegir at y cymhorthdal pwrcasu hwn gan gronfeydd preifat y Llyfrgell ei hun ar 

adegau - cronfeydd sydd yn ganlyniad i haelioni nifer o gymwynaswyr dros y blynyddoedd. Lle bydd 

pwrcasiadau arbennig y tu hwnt i allu’r Llyfrgell i brynu, gwneir ceisiadau am gymorthdaliadau oddi 

wrth gyrff ariannu megis Cronfa Dreftadaeth y Loteri, Y Gronfa Gelf a Chyfeillion y Llyfrgelloedd 

Cenedlaethol. Yn 2013 prynwyd Llawysgrif Boston o Gyfraith Hywel Dda (NLW MS 24029A) trwy 

gymorth hael Cronfa Dreftadaeth y Loteri, Ynghyd â chyfraniadau o Gyfeillion y Llyfrgelloedd 

Cenedlaethol a Llywodraeth Cymru.   

5.3  Rhodd a Chymynrodd   

Mae’r Llyfrgell yn parhau i fanteisio ar gefnogaeth hael cymwynaswyr, ac yn derbyn eitemau pwysig ac 

unigryw sydd yn cyfoethogi ei chasgliadau drwy rodd a chymynrodd. Fodd bynnag, ceidw’r hawl i ddidoli 

a gwrthod eitemau a gynigir nad ydynt yn cydweddu â’r Polisi Datblygu Casgliadau hwn, neu sy’n 

ddyblygion. 

5.4  Derbyn yn lle talu treth  

Y mae’r Llyfrgell wedi derbyn deunydd pwysig i’w chasgliad yn y gorffennol yn unol â chynllun 

Acceptance in Lieu Adran Diwylliant Cyfryngau a Chwaraeon Llywodraeth y DG.  

5.5  Adnau  

Pan na fydd eitemau neu gasgliadau pwysig ar gael i’w derbyn trwy bryniant neu rodd, mae modd i’r 

Llyfrgell ystyried derbyn defnyddiau ar adnau (benthyciad hirdymor), yn ddarostyngedig i amodau caeth 

a fynegir mewn Cytundeb Adnau ffurfiol. Wrth drefnu derbyn adneuon bydd hawliau’r Llyfrgell i wneud 

copïau dirprwyol o’r deunydd (digidol fel arfer) a thelerau eraill o fudd i’r Llyfrgell a’i defnyddwyr yn 

ystyriaethau pwysig.   

6. Canllawiau datblygu’r casgliad  

Y mae’r adran hon yn amlinelliad o’r canllawiau a ddefnyddir wrth dderbyn neu wrthod deunydd i 

Lyfrgell Genedlaethol Cymru.   

6.1 Cyhoeddiadau Cymru  

Mae’r Llyfrgell yn casglu pob deunydd cyhoeddedig sydd yn ymwneud â Chymru, y wlad a’i phobl, a’i 

chymunedau amrywiol neu sydd yn gynnyrch y diwydiant cyhoeddi yng Nghymru, o unrhyw gyfnod 

hanesyddol, beth bynnag yw ei bwnc ac ym mha bynnag iaith, ac unrhyw gyhoeddiad o’r tu allan i Gymru 

sydd yn ymwneud â Chymru yn yr un modd. Dyma gasgliad amrywiol iawn felly sydd yn ymestyn o Yny 

lhyvyr hwnn, 1546 i Ddeddf Llesiant Cenedlaethau’r Dyfodol (Cymru) 2015 a thu hwnt. Mae hefyd yn 

cynnwys papurau newydd Cymru a’r Gororau, mapiau a siartiau cyhoeddedig a cherddoriaeth 

gyhoeddedig hefyd.   

6.1.1 Cyhoeddiadau electronig 

Erbyn heddiw mae ‘cyhoeddi’ yn cynnwys e-lyfrau, e-gyfnodolion, gwefannau a llu o fformatau digidol 

newydd. Yn ddigidol y mae’r rhan fwyaf o gyhoeddiadau swyddogol Llywodraeth Cymru yn cael eu 

casglu. Mae’r cyhoeddiadau hyn yn cynnwys setiau data cartograffig yr Ordnance Survey a 

chyhoeddwyr eraill fel Comisiwn Brenhinol Henebion Cymru. Mae mynediad i’r cyhoeddiadau hyn yn 

ein stafell ddarllen, trwy ein cainc (node) adnau cyfreithiol yn Aberystwyth a hefyd yn ein safle ar 

gampws Prifysgol Caerdydd. 

6.1.2 Cyhoeddiadau Print  

Mae ein statws fel un o lyfrgelloedd adnau cyfreithiol y DG yn gymorth mawr i gynnal a datblygu’r 

casgliad hwn. Mae’r Llyfrgell yn hawlio copi o bob cyhoeddiad print o Gymru.  

Rydym hefyd yn derbyn ail gopi o bob cyhoeddiad print cyfredol safonol trwy bwrcas fel arfer ond trwy 

rodd lle mae hynny’n bosibl. Dyma ein casgliad cadwraeth wrth gefn.   

Ychwanegir at ein casgliad hefyd, drwy bwrcas a rhodd, er mwyn llanw bylchau yn ein daliadau 

hanesyddol boed yn llyfrau, cyfnodolion, mapiau, neu gerddoriaeth – neu er mwyn caffael deunydd 

tramor, ym mha bynnag iaith, sydd yn ymwneud â Chymru, gan gynnwys cymunedau Cymreig y tu allan 

i Gymru a’u cyhoeddiadau.   

Dim ond mewn achosion eithriadol y gall y Llyfrgell gyfiawnhau derbyn deunydd effemera print 

Cymreig.  

6.1.3 Archifo’r We  

Mae deddfwriaeth adnau cyfreithiol yn caniatáu inni drefnu cynaeafu pob gwefan Gymreig. Dyma 

gasgliad cynhwysfawr iawn sydd yn adlewyrchu llawer o amrywedd y Gymru gyfoes. Oherwydd natur 

gwefannau nid oes byth modd i gasgliad o’r fath fod yn gwbl gyflawn ond trwy sicrhau archifo dyddiol, 

wythnosol, misol ac ati – yn ôl natur y wefan unigol – rydym yn anelu at gasgliad sydd mor gynhwysfawr 

â phosibl. Oherwydd natur deddfwriaeth adnau cyfreithiol y DG dim ond o fewn stafelloedd darllen y 

llyfrgelloedd adnau cyfreithiol y mae modd edrych ar yr archif hwn. Yn achos gwefannau Cymreig rydym 

yn gofyn am ganiatâd perchennog y wefan i wneud mynediad iddynt yn agored y tu allan i’r stafelloedd 

darllen.  

6.1.4 E-adnoddau 

Weithiau bydd rhai o’r e-adnoddau rydym yn eu prynu yn cynnwys deunydd sydd o ddiddordeb 

Cymreig. Ceir mynediad ar-lein i gasgliadau hanesyddol o bapurau newydd o Gymru trwy adnoddau o’r 

fath.  Anaml y bydd e-adnoddau o’r fath yn Gymreig yn unig ond mae’r cynnwys Cymreig neu’r 

perthnasedd cyffredinol i Gymru, e.e. papurau newydd y DG, yn rheswm cryf dros ystyried eu prynu. 

Mae cyhoeddiadau fel Early English Books Online yn cynnwys pob llyfr bron a gyhoeddwyd yn Gymraeg 

neu sydd yn Gymreig o ran tarddiad neu bwnc o 1546 hyd ddiwedd yr ail ganrif ar bymtheg. Mae 

papurau newydd wedi eu digido yn enghreifftiau o ffynonellau gwybodaeth sydd yn berthnasol i 

astudiaethau hanesyddol, gan gynnwys hanes cymdeithasol, gwleidyddol a theuluol.  

6.2 Cyhoeddiadau Celtaidd  

Mae’r Llyfrgell wedi casglu ym maes cyhoeddiadau Celtaidd ers ei sefydlu a hynny’n gynhwysfawr. 

Mae’r casgliad yn cynnwys cyhoeddiadau am y gwledydd Celtaidd eraill (heblaw Cymru) gyda phwyslais 

ar ddeunydd yn yr ieithoedd Celtaidd neu amdanynt. Yn draddodiadol mae’r casgliad hwn wedi cynnwys 

Llenyddiaeth Arthuraidd hefyd. 

Mae llawer o’r deunydd perthnasol ar yr ieithoedd a’r gwledydd Celtaidd modern, yn ogystal â 

chyhoeddiadau am y Celtiaid hynafol a’u hieithoedd, gweithiau llenyddol Arthuraidd ac ymdriniaethau 

beirniadol â’r pwnc, yn cyrraedd o dan ddeddfwriaeth Adnau Cyfreithiol.   

Trwy bwrcas a rhodd y mae’r Llyfrgell yn ychwanegu at y deunydd hwn, yn enwedig trwy brynu deunydd 

perthnasol a gyhoeddir y tu allan i Brydain ac Iwerddon mewn nifer o ieithoedd Ewropeaidd ond hefyd 

trwy brynu llyfrau hanesyddol o wledydd Prydain nad ydynt wedi cyrraedd o dan adnau cyfreithiol.   

Mae’r Llyfrgell yn prynu detholiad eang iawn o gyhoeddiadau yn Llydaweg a Ffrangeg am Lydaw; 

detholiad o gyhoeddiadau am archeoleg, hanes, crefydd ac ieithoedd hynafol y Celtiaid;  a gweithiau 

llenyddol Arthuraidd ac ymdriniaethau beirniadol â’r pwnc, mewn nifer o ieithoedd Ewrop.  

6.3 Casgliad Ymchwil Prydeinig a Rhyngwladol  

Ein statws fel un o lyfrgelloedd adnau cyfreithiol y DG ac Iwerddon sydd i gyfrif am ein casgliad ymchwil 

rhagorol, casgliad sydd ar gael i ddiwallu anghenion  defnyddwyr mewn ystod eang iawn o feysydd yn 

y celfyddydau, y pynciau dyneiddiol, y gwyddorau a’r gwyddorau cymdeithasol. Er bod llawer o’r 

cyhoeddiadau hyn yn fwy academaidd mae llawer iawn ohonynt yn gofnod cyfoethog o ddiwylliant 

poblogaidd y DG. Gan fod llawer o gyhoeddwyr rhyngwladol yn dosbarthu yn y DG y mae eu cynnyrch 

hwythau yn ychwanegiad pwysig arall i’r casgliad hwn. Yn ogystal â llyfrau a chyfnodolion, mapiau a 

cherddoriaeth mae hyn yn cynnwys fformatau electronig fel e-lyfrau, e-gylchgronau, setiau data a 

gwefannau Archif y We.  

6.3.1 Cyhoeddiadau Print  

Derbynnir y mwyafrif helaeth o gyhoeddiadau'r DG ac Iwerddon ond nid ydym yn derbyn popeth, e.e. 

nid ydym yn derbyn cyhoeddiadau lleol Lloegr, Iwerddon a’r Alban.  

Nid ydym yn derbyn ail gopïau gweithiau sydd gennym eisoes, heblaw am y casgliad cadwraeth Cymreig. 

Yn y gorffennol, prynwyd cyhoeddiadau print a derbyniwyd gweithiau print yn rhodd, er mwyn 

ychwanegu at ein casgliad ymchwil Prydeinig a rhyngwladol, yn y pynciau dyneiddiol gan fwyaf. Nid yw 

gweithiau hyn bellach, mor ganolog i’n blaenoriaethau casglu ac ni dderbynnir gweithiau o’r fath heb 

ystyried anghenion defnyddwyr a defnydd tebygol. Yr ydym yn parhau i danysgrifio i nifer o gyfnodolion 

ac archebion sefydlog yn y meysydd hyn ac yn defnyddio ein hadnoddau ar-lein pwrcas er mwyn cynnig 

mynediad i weithiau yn yr un meysydd. 

6.3.2 Cydweithio gyda’r Llyfrgelloedd Adnau Cyfreithiol  

Mae Llyfrgelloedd Adnau Cyfreithiol y DG yn cydweithio’n agos er mwyn er mwyn cynnal y drefn adnau 

cyfreithiol. Mae’r cydweithio hwn i’w weld ym modolaeth Asiantaeth y Llyfrgelloedd Adnau Cyfreithiol 

sydd yn hawlio cyhoeddiadau print ar gyfer y llyfrgelloedd adnau cyfreithiol a dogfennau polisi fel y 

Legal Deposit Framework sydd yn ceisio rhoi cyd-destun a chyfeiriad i weithgareddau casglu 

cyhoeddiadau print a di-brint adnau cyfreithiol yn y DG. Weithiau, fel rhan o’r cydweithio hwn, bydd 

Llyfrgell Genedlaethol Cymru yn cytuno i dderbyn cyhoeddiad print nad oes ond un copi ohono ar gael 

o fewn y system adnau cyfreithiol, er mwyn ddiogelu dau gopi ohono o fewn y system. 

6.3.3 Adnau Cyfreithiol Di-brint  

Erbyn heddiw wrth gwrs y mae rhan sylweddol o’n casgliad adnau cyfreithiol yn gasgliad di-brint neu 

electronig, casgliad yr ydym yn rhannu â’r llyfrgelloedd adnau cyfreithiol eraill ond casgliad y mae 

gennym gopi annibynnol ohono ar weinyddion yn Aberystwyth.   

Mae hyn yn cael ei wneud yn unol â rheoliadau adnau cyfreithiol 2013 sydd wedi caniatáu casglu dros 

700,000 o e-lyfrau a dros 7 miliwn o erthyglau mewn e-gyfnodolion. Mae Porth Mapiau y Llyfrgelloedd 

Adnau Cyfreithiol yn cynnwys mynediad at fapiau Ordnance Survey a nifer o setiau data cyhoeddwyr 

mapiau eraill.  

O dan yr un ddeddfwriaeth mae Archif We y DG wedi cyrraedd dros 900 TB o ddata gwefannau. Mae 

llawer iawn o gyhoeddiadau swyddogol y DG, yr Alban a Gogledd Iwerddon bellach ar gael ar ffurf 

ddigidol.  

6.3.4 E-adnoddau   

Y mae’r Llyfrgell yn prynu mynediad i nifer o adnoddau electronig ar-lein er mwyn diwallu anghenion 

ein defnyddwyr. Lle’n bosibl rydym yn sicrhau mynediad o bell trwy Gymru, gan ddefnyddio system 

awdurdodi defnyddwyr cydnabyddedig. Byddwn yn bodloni ar fynediad o fewn adeilad y Llyfrgell yn 

unig mewn rhai achosion. 

Lle’n briodol byddwn am gydweithio ag Y Celfyddydau, Diwylliant a Chwaraeon Llywodraeth Cymru 5 a 

sefydliadau eraill wrth brynu adnoddau o’r fath er mwyn cyrraedd y mynediad ehangaf posibl ar draws 

Cymru. 

Lle nad yw’r cynnwys yn Gymreig o gwbl rydym wedi prynu mynediad i gasgliadau sydd yn ategu ein 

casgliad ymchwil Prydeinig a rhyngwladol. Yn y gorffennol mae hyn wedi cynnwys adnoddau sydd â 

chwmpas eang mewn nifer o feysydd, yn enwedig y pynciau dyneiddiol. Mae papurau newydd wedi eu 

digido yn enghreifftiau o ffynonellau gwybodaeth sydd yn berthnasol i astudiaethau hanesyddol, gan 

gynnwys hanes cymdeithasol, gwleidyddol a theuluol. Mae’r ffaith bod yr adnoddau hyn ar gael o bell i 

ddefnyddwyr, heb fod rhaid iddynt ddod i adeilad y Llyfrgell, wedi bod yn ystyriaeth bwysig hefyd. 

Oherwydd cost gychwynnol a pharhaus e-adnoddau mae defnydd cyson tebygol yn ystyriaeth bwysig 

wrth brynu. 

Yn gyffredinol mae hwn yn faes lle mae’r sector addysg uwch yng Nghymru eisoes â mynediad i ystod 

eang iawn o adnoddau amrywiol. Oherwydd hynny nid ydym wedi ychwanegu yn helaeth iawn at ein 

he-adnoddau cyfredol a byddwn yn ystyried yn ofalus sut y mae unrhyw bryniad neu danysgrifiad 

newydd posibl yn ategiad i gryfderau presennol y casgliad neu yn ychwanegiad cyffredinol y gellir 

rhagweld defnydd amrywiol ohono gan ein darllenwyr. 

 

6.4 Archifau a Llawysgrifau  

6.4.1 Archifau  

Cesglir archifau a llawysgrifau sydd yn ymwneud â Chymru yn ddethol ar sail cynnwys hanesyddol, 

dogfennol ac eglurhaol gan ystyried potensial ymchwil. 

Ceir amrywiaeth helaeth o archifau yn y Llyfrgell o ran eu maint, y math o ddogfennau a’r wybodaeth a 

geir ynddynt, ac o ran eu dyddiad. O siarteri canoloesol Abaty Sistersaidd Ystrad Marchell, ger Y 

Trallwng, i gofnodion diweddar Eisteddfod Genedlaethol Cymru; o archif wleidyddol y diweddar 

Gwynfor Evans i lyfrau lloffion Freddie Welsh – mae yma storfa o wybodaeth. Mae casgliadau sylweddol 

o gofnodion teuluoedd bonedd a’u stadau yn rhan o gasgliadau’r Llyfrgell.   

Wrth dderbyn, mae dewis a dethol yn hanfodol, a lle bo hynny’n bosibl, yn cael ei wneud mewn 

cydweithrediad agos â rhoddwr/adneuwr, ac yn unol â’r Polisi Gwerthuso Archifau.  Derbynnir 

casgliadau o ddiddordeb cenedlaethol neu ryngwladol sy’n cynrychioli cymunedau amrywiol Cymru.  

Rydym yn gweithio yn agos gydag archifdai Sirol ac archifdai mewn prifysgolion ar draws Cymru i sicrhau 

bod casgliadau yn cael eu cyfeirio at yr archifdy mwyaf addas. 

Y canlynol yw’r prif gategorïau o archifau a dderbynnir: 

 Papurau personol llenorion, arlunwyr, cerddorion, gwleidyddion, ysgolheigion, gwyddonwyr, 

peirianwyr ac eraill sydd wedi chwarae rhan bwysig ym mywyd y genedl, gan roi ystyriaeth i 

gynnwys a chyfoeth yr archif 

 Archifau sefydliadau a chymdeithasau detholedig sy’n gweithredu ar raddfa genedlaethol yng 

Nghymru  

 Cofnodion busnes a diwydiant 

 Cofnodion Cyhoeddus a Chofnodion Senedd Cymru  

                                                           
5 https://llyw.cymru/y-celfyddydau-diwylliant-a-chwaraeon 

 Archifau'r pleidiau gwleidyddol a charfannau pwyso cenedlaethol ond nid archifau canghennau 

a rhanbarthau nac etholaethau unigol  

 Cofnodion eglwysig ac anghydffurfiol (trwy drefniant gyda’r enwad yn ganolog) 

 Cofnodion teuluoedd a stadau (ychwanegiadau at archifau yn unig a gedwir eisoes gan y 

Llyfrgell)  

 Trafodir ychwanegiad at archifau a gedwir yn y Llyfrgell yn barod ar sail achosion unigol  

Yn gynyddol bydd archifau yn rhai hybrid neu yn gwbl electronig. (Gweler Cadwedigaeth 3.5)  

Ni dderbynnir archifau ar adnau heblaw fel ychwanegiad at gasgliad sydd yma ar adnau yn barod, neu 

mewn achosion eithriadol lle nad oes modd ei dderbyn fel rhodd neu bryniad. Derbynnir deunydd 

ychwanegol ar adnau ar ôl dod i gytundeb manwl ar hawliau a thelerau. Gall hyn gynnwys hawliau i 

ddigido a defnyddio’r fersiynau digidol hynny mewn adnoddau newydd sydd o fudd i’n defnyddwyr. 

6.4.2 Llawysgrifau  

Ysgrifennwyd llawysgrifau’r Llyfrgell ar bapur, memrwn, papyri, dail, llechi ac amryfal gyfryngau eraill. 

Mae gennym hefyd enghreifftiau o lawysgrifau mewn amryw o wahanol ieithoedd, gan gynnwys 

Cymraeg, Saesneg, Lladin, Ffrangeg a Chernyweg.   

Mae yn Llyfrgell Genedlaethol Cymru oddeutu 40,000 o lawysgrifau, sy'n ffurfio'r casgliad mwyaf a 

phwysicaf o lawysgrifau Cymraeg a Chymreig yn y byd. Mae'r hynaf yn dyddio o 113 O.C. (llsgr . NLW 

4738D).  

Cesglir casgliadau o lawysgrifau, cyfrolau llawysgrif, a dail llawysgrif, a mapiau llawysgrif sydd o 

ddiddordeb cenedlaethol i Gymru. Gall y deunydd hwn ddod i’r Llyfrgell trwy bwrcas neu'n rhodd, ac 

yn achlysurol iawn fel adnau. Wrth dderbyn, ceisir sicrhau hawliau i ddigido'r llawysgrifau hyn, a 

defnyddio’r fersiynau digidol hynny mewn dulliau newydd fydd o fudd i’n defnyddwyr.  

 

6.5  Sain a Delweddau Symudol 

Archif Genedlaethol Sgrîn a Sain yw’r archif deunydd sain a delweddau symudol, a dyma’r unig gasgliad 

cyhoeddus yng Nghymru sydd â’r gallu i drin a thrafod ystod eang o ddefnyddiau clyweledol hanesyddol. 

O ran cynnwys, yr amcan yw creu a chynnal casgliad cynhwysfawr sydd yn adlewyrchu agweddau ar 

fywyd, cymdeithas, gwaith, diwylliant a chelfyddyd Cymru, o ddyddiau cynnar recordio clyweledol hyd 

heddiw. Derbynnir defnyddiau o ddiddordeb Cymreig ym mron bob fformat sain a delweddau symudol, 

e.e. ffilm, disgiau, tapiau sain rîl agored, tapiau fideo, cryno-ddisgiau, disgiau fideo digidol (DVDs) a 

fformatau digidol-anedig. Fe wneir hyn yn bennaf drwy bwrcasu deunydd ond hefyd trwy rodd, gan nad 

yw cyhoeddiadau clyweled yn dod o fewn i’r gyfundrefn Adnau Cyfreithiol.  

6.5.1 Darlledu 

Mae’r Llyfrgell wedi derbyn casgliadau helaeth o ddarllediadau Radio a Theledu yn uniongyrchol oddi 

wrth darlledwyr Cymru, gan gychwyn gyda chasgliad ITV Cymru a ddaeth i’r Llyfrgell trwy gytundeb yn 

2011. Yna, yn sgil prosiect yr Archif Ddarlledu Genedlaethol, mae casgliadau BBC Cymru (ers 2019) ac 

S4C (ers 2021) hefyd wedi cael eu derbyn, gan olygu bod casgliad cynhwysfawr o dreftadaeth darlledu 

Cymru yn y Llyfrgell. Mae’r casgliad hwn wedi ei seilio ar dechnolegau ffilm a thapiau sain a fideo, ac 

nid yw’n cynnwys deunydd a gynhyrchwyd ers i’r darlledwyr symud i dechnoleg cynhyrchu heb dapiau.  

Yn ychwanegol at hyn cesglir detholiad helaeth o ddarllediadau radio a theledu Cymreig, drwy recordio 

oddi ar yr awyr. Caniateir hyn dan: Gorchymyn Hawlfraint (Recordio ar gyfer Archifau o Ddarllediadau 

ac o Raglenni Gwifren Mewn Dosbarth Penodol) (Cyrff Penodedig) 1991.  

Mae’r Llyfrgell yn ystyried dulliau o gasglu a diogelu darllediadau digidol cyfoes megis podlediadau sydd 

yn rhan hynod gynhyrchiol a phwysig o ddiwylliant darlledu’r dydd heddiw.  

6.5.2 Fformatau eraill  

Derbynnir nifer helaeth o ddefnyddiau gan unigolion, cwmnïau a chyrff eraill, fel arfer drwy adnau neu 

rodd, ac yn achlysurol drwy bwrcas. Gyda’r defnyddiau hyn, fe geisir sicrhau trwy gytundeb, ystod o 

hawliau, er mwyn sicrhau’r budd cyhoeddus gorau posib ohonynt. Deunydd clyweled yw’r mwyaf 

cymhleth o ran hawliau a hawlfreintiau, a dim ond mewn ychydig achosion y mae modd sicrhau hawliau 

cynhwysfawr dros y deunydd. 

Mae trefniant arbennig yn bodoli gydag Asiantaeth Ffilm Cymru sy’n ceisio sicrhau bod copi perffaith o 

bob ffilm a ariennir gan yr Asiantaeth yn cyrraedd yr Archif.  

6.5.3 Dad-dderbyn  

Mae cryn amser yn gallu bod rhwng derbyn deunydd a’i gopïo ar gyfer ei adnabod a’i gatalogio, ac 

oherwydd hyn fe ddarganfyddir deunydd mewn casgliadau nad ydyw o reidrwydd yn Gymreig. Mewn 

amgylchiadau o’r fath, fe wneir ymdrechion i ddad-dderbyn eitemau amherthnasol, a darganfod 

archifau eraill mwy perthnasol i’w cymryd, neu eu cynnig yn ôl i’r perchenogion gwreiddiol. 

6.6  Deunydd Graffigol 

Cesglir arlunwaith, portreadau a ffotograffau sydd yn ymwneud â Chymru yn ddethol ar sail cynnwys 

hanesyddol, dogfennol ac eglurhaol gan ystyried potensial ymchwil, trwy bryniad a rhodd, yn y meysydd 

canlynol:  

 Tirluniau o Gymru 

 Portreadau Cymreig ac arlunwaith gan artistiaid Cymreig a gweithiau yn dangos digwyddiadau 

o arwyddocâd Cymreig. 

 Cesglir gweithiau celf tri dimensiwn o dan amgylchiadau eithriadol iawn yn unig 

 Ffotograffau sydd yn ymwneud â Chymru neu gan ffotograffwyr Cymreig  

 Gweithiau graffigol mewn fformatau digidol sydd yn Gymreig, (rhaid ystyried i ba raddau y 

maent yn unigryw - yn enwedig wrth brynu)  

Ceisir gwneud yn sicr bod hawliau’r Llyfrgell dros y gweithiau hyn mor gyflawn â phosibl er mwyn 

galluogi hyrwyddo’r casgliad yn effeithiol, caniatáu digido am resymau cadwedigaethol ac er mwyn creu 

adnoddau eraill o fudd i ddefnyddwyr a lle’n briodol, i greu incwm i’r Llyfrgell.   

6.7  Traethodau Ymchwil   

Rydym yn parhau i dderbyn rhai traethodau ymchwil am raddau uwch o sefydliadau addysg uwch Cymru 

ar ffurf brint, gan gynnwys traethodau ymchwil doethuriaeth a thraethodau meistr sydd o ddiddordeb 

Cymreig neu wedi ennill clod (distinction) a derbynnir traethodau perthnasol eraill yn ddethol. 

Cyhoeddir nifer o draethodau ar ffurf electronig yn unig ac mae mynediad iddynt drwy gadwrfa’r 

brifysgol berthnasol unigol neu gadwrfa ETHOS y Llyfrgell Brydeinig.  

ATODIAD – Deddfwriaeth ac Chytundebau 

Deddfwriaeth Berthnasol   

Mae deddfwriaeth a chytundebau penodol  yn dylanwadu’n uniongyrchol ar bolisïau’r Llyfrgell, gan 

gynnwys: 

 Deddf y Llyfrgelloedd Adnau Cyfreithiol, 2003. Mae’r awdurdod gan y Llyfrgell i hawlio oddi 

wrth gyhoeddwyr gopi o bob gwaith argraffedig sydd wedi ei gyhoeddi yn y Deyrnas Gyfunol ac 

Iwerddon, gan gynnwys cyhoeddiadau electronig a meicroffurf.  

 Rheoliadau y Llyfrgelloedd Adnau Cyfreithiol (Gweithiau Di-brint) 2013. Cyhoeddwyd y 

rheoliadau yn unol â’r Ddeddf uchod er mwyn gosod allan yn ymarferol sut i hawlio ac adneuo 

cyhoeddiadau electronig a meicroffurf. 

 Deddf Cofnodion Cyhoeddus 1958 a diwygiadau diweddarach. Penodwyd y Llyfrgell yn ‘fan 

adneuo’ (place of deposit) ar gyfer cofnodion cyhoeddus ac mae’n cwrdd â Safonau Cadwrfeydd 

Cofnodion. 

 Gorchymyn Hawlfraint (Recordio ar gyfer Archifau o Ddarllediadau ac o Raglenni Gwifren Mewn 

Dosbarth Penodol) (Cyrff Penodedig) 1991. 

 

Detholiad o’r prif gytundebau a threfniadau gwirfoddol 

Gwnaethpwyd cytundebau gwirfoddol eraill o dro i dro, gan gynnwys:   

 Cytundeb gydag Eglwys Bresbyteraidd Cymru i ddod yn gadwrfa i’w chofnodion, 1934.  

 Cytundeb sy’n ymwneud â rhoi cofnodion yr Eglwys yng Nghymru ar adnau yn y Llyfrgell 

Genedlaethol, Medi 1976.  

 Cytundeb gydag Asiantaeth Ffilm Cymru yn cynnwys amod bod rhaid adneuo copi gorffenedig 

o weithiau a ariennir gan yr Asiantaeth, gydag AGSSC (Archif Genedlaethol Sgrîn a Sain Cymru).  

 Memorandwm o Gytundeb rhwng y Llyfrgell, y Llyfrgell Brydeinig a Llyfrgell Genedlaethol yr 

Alban i sefydlu isadeiledd technegol er mwyn prosesu a rhoi mynediad i gyhoeddiadau Adnau 

Cyfreithiol Electronig.  

 Cytundeb Rhodd gan ITV Cymru yn trosglwyddo ei harchif i’r Llyfrgell Genedlaethol (2011)  

 Cytundeb Rhodd gan BBC Cymru yn trosglwyddo casgliad o ddeunydd clyweledol a sgriptiau i’r 

Llyfrgell Genedlaethol (2019)  

 Cytundeb Rhodd gan S4C yn rhoi copi o’i chasgliad clyweledol digidol i’r Llyfrgell Genedlaethol 

(2021) 

 

Adolygiad diwethaf: 2022 

Adolygiad nesaf: 2023 

 


